
Y CHWECH DDAETH | BWLLHELI

Cafodd Hitler ei ryddhau o garchar, ar 6l addo cadw at
ddulliau heddychlon. Cafodd Stalin wared a Trotsky, a
daeth Mussolini'n unben. Agorwyd clinig atal cenhedlu
cyntaf Prydain yn Abertyleri; bu'r glowyr yn strancio, a
dechreuodd dirwasgiad mwya'r ganrif. Doedd newyddion
ddim yn brin yn 1925.

Yn Llyn ac Eifionydd, wrth i Awst agosau y paratoi ar
gyfer Eisteddfod Genedlaethol Pwllheli oedd y prif destun
sgwrs. Un broblem oedd prinder llety, gyda bardd o
Feddgelert yn proffwydo "Os caniata'r meddygon / rhaid
cysgu bob yn dri". Roedd dadl yn y Cyngor Tref ynglyn a
chais gan gwmni syrcas i rentu tir yn ystod yr un wythnos.
"Peth annymunol iawn," yn 6l cynghorydd a ddyfynnwyd
yn yr Herald, "fyddai i'r circus ddod i'r dref pan oedd y dref
yn llawn o Eisteddfodwyr." Ond doedd pawb ddim yn
cytuno.

Mr T J Williams: Mae y naill circus gystal a'r llall.

Mr Toleman: Mae'n dibynnu lle mae y clowns.

(chwerthin) ~

Gwrthod y ‘circus’ wnaeth y Cyngor, a'i wrthod hefyd
gafodd cais i'r llys ynadon gan Mr Creighton, perchennog
y West End Hotel, am gael ymestyn ei oriau agor er
hwylustod i'r beirdd a'r cantorion. Cafodd gohebydd yr
Herald fodd i fyw yno hefyd.

Mr William George: Fel eisteddfodwr yr wyf yn

gwrthwynebu cysylltu'r cais ag angen

eisteddfodwyr.

Mr J G Jones (cadeirydd): Beth am y beirdd? A ydynt

hwy ddim yn tueddu i fod yn wlyb? (chwerthin)

Mr George: Efallai fod rhai eithriadau ond er mwyn y

rhai gwlyb a'r rhelyw nad oes arnynt eisiau diodydd

meddwol, gwell cadw at yr oriau arferol.

Ac felly y bu.

Nid i'r West End ond i'r Maesgwyn Temperance Hotel
yng nghanol y dre y daeth chwech o ddynion i gyfarfod ar
ddydd Mawrth yr Eisteddfod, Awst 5, i sefydlu Plaid
Genedlaethol Cymru. Stori fawr y papurau drannoeth
oedd ymladd rhwng gléwyr a phlismyn yn Rhydaman. Hyd

yn oed yn y papurau lleol, doedd dim gair am y cyfarfod
yn y Maesgwyn. Ac yn y dyddiau pan nad oedd s6n am
sbinio gwleidyddol mae'n debyg mai felly y dymunai'r
sylfaenwyr iddi fod. Yng ngeiriau J.E. Jones, a ddaeth yn
ysgrifennydd cyffredinol y blaid newydd bum mlynedd yn
ddiweddarach:

"Ni bu cyhwfan baneri nac areithio pwysig yn y cyfarfod
hwnnw; nid oes hanes i'r aelodau wneud dim ond gwneud
y job y daethant yno i'w gwneud, yn syml, yn rhyddieithol,
yn bendant. A dyna'r dydd pwysicaf yn hanes Cymru ers
dyddiau Owain Glyndwr".




RHYDDID CENHEDLOEDD BYCHAIN

Er mai chwech yn unig oedd yn y cyfarfod, roedd y
cymhellion dros sefydlu plaid annibynnol i Gymru yn rhan
o gyffroadau byd-eang. Saith mlynedd oedd yna ers
diwedd y Rhyfel Mawr, oedd wedi hawlio 10 miliwn o
fywydau, 40,000 o Gymry yn eu plith. Rhyfel dros ryddid
cenhedloedd bychain oedd honno, yn &l y slogan
recriwtiio, ac wrth i ffiniau Ewrop gael eu hail-wampio yn
nhrafodaethau heddwch Versailles, roedd rhai o'r Cymry a
ddaeth adref o'r ffosydd wedi dechrau meddwl am eu
cenedl| fach eu hunain.

Roedd gan bedwar o'r chwech a ddaeth i'r Maesgwyn
brofiad uniongyrchol o'r rhyfel, er mai un a ddywedodd yn
bendant mai hynny oedd wedi ei wneud yn
genedlaetholwr. Yn &l y Parchedig Lewis Valentine,
llywydd cynta'r Blaid Genedlaethol: "Mi gredais i druth y
gwleidyddion ynglyn a rhyfel dros genhedloedd bychain
ac roeddwn i'n meddwl! y byddai Cymru rywsut yn sicr o
elwa. Ond ymhen llai na mis roeddwn i'n gweld mai cwbl
ofer oedd syniadau felly ac yn casau rhyfel yn angerddol.
Ar 6l dod adre o'r rhyfel, roeddwn i'n genedlaetholwr
rhonc."

Dylanwad arall - y pwysicaf un yn &l J.E. Jones - oedd
esiampl Iwerddon, oedd wedi ennill hunan lywodraeth i 26
o'i 32 sir yn 1922. Er bod mwyafrif y Cymry, mwy na
thebyg, yn cefnogi ymdrech drwsgl Prydain i fygu'r
gwrthryfel ar draws y dwr, roedd eraill yn edmygu dewrder
y Gwyddelod wyneb yn wyneb & chreulonderau'r Black
and Tans.

Roedd Lewis Valentine yn un o'r milwyr o Gymru a
dreuliodd gyfnod yn Iwerddon a sylweddoli bod ei
gydymdeimlad gyda'r gwrthryfelwyr. Yn fyfyriwr ym
Mangor ar &l gadael y fyddin, bu'n arwain protest yn y
Brifysgol yn erbyn crogi'r rebel ifanc Kevin Barry yn 1920.
Ychydig cyn hynny bu myfyrwyr yn Aberystwyth, gan
gynnwys D.J. Williams ac Ambrose Bebb, yn feirniadol o
agwedd llywodraeth Prydain tuag at Iwerddon, gan achosi
i awdurdodau'r Coleg wahardd cylchgrawn Cymraeg Yy
myfyrwyr.

Os gallai Ilwerddon, Gwlad Pwyl, Estonia, Latvia a
Lithuania sefydlu seneddau cenedlethol pam na allai
Cymru, gyda'i hiaith a'i thraddodiadau'n yn mynd yn &l
ddwy fil o flynyddoedd, wneud yr un fath? Dyna'r
cwestiwn, yng nghanol yr imperialaeth Brydeinig o'u
cwmpas, oedd yn poeni mwy a mwy o Gymry ifanc.

Erbyn hynny, roedd hi'n mynd yn fwy a mwy anobeithiol
cael cartref gwleiddyddol i syniadau felly o fewn y pleidiau
Prydeinig. Doedd diddordeb y Blaid Ryddfrydol mewn
polisiau penodol i Gymru'n ddim ond cysgod o'r hyn a fu
yn nyddiau Tom Ellis a'r Lloyd George ifanc. Pan
gyflwynodd E.T. John, AS Rhyddfrydol Dwyrain Dinbych,
fesur hunan lywodraeth yn Nhy'r Cyffredin yn 1914, dim
ond 11 Aelod o'i blaid ei hun a bleidleisiodd drosto. A phan
ddatgysylitwyd yr Eglwys yng Nghymru yn 1919, roedd
llawer o'r Rhyddfrydwyr yn credu bod y frwydr dros
datganoli wedi mynd yn hen ddigon pell.

Bu ailsefydlu Senedd Iwerddon yn 1922 hefyd yn
rhwystr, mewn un ffordd, i unrhyw newid cyfansoddiadol
yng Nghymru a'r Alban. Cyn hynny roedd tuedd i edrych
ar ddatganoli i'r tair gwlad Geltaidd fel cyfaddawd i
fodloni'r Gwyddelod. Gyda'r broblem honno wedi ei datrys
am y tro roedd llai o ddiddordeb yn sefylifa'r ddwy wilad
arall. Rhwng 1918 a 1922, trefnodd y Rhyddfrydwyr dair
cynhadledd genedlaethol ddigon di-fflach ar bwnc hunan
lywodraeth i Gymru. Dim ond 50 oedd yn bresennol yn yr
un olaf yn Amwythig.

Roedd grym y Rhyddfrydwyr yn ogystal a'i hymroddiad
yn prysur ddiflannu, wrth i'r blaid Lafur ei disodli fel y blaid
fwyaf yng Nghymru. Yn etholiad cyffredinol 1906, roedd y
Rhyddfrydwyr wedi ennill pob sedd yng Nghymru ag
eithrio Merthyr, sedd Keir Hardie. Yn 1922, enillodd Llafur
18 sedd a'r Rhyddfrydwyr 11, patrwm a gadarnhawyd yn
1923 ac 1924. Roedd hunan lywodraeth i Gymru hefyd yn
rhan o bolisi swyddogol y Blaid Lafur ifanc, a rhai o'i
harweinwyr, gan gynnwys yr AS cyntaf Keir Hardie a'i
hysgrifennydd cyffredinol Arthur Henderson, yn frwd o'i
blaid. Ond yng nghanol cyffroadau diwydiannol, gyda
chwarter gléwyr Cymru'n ddi-waith yn 1925, doedd trwch
y Blaid Lafur ddim yn gweld lle i ddeimensiwn Cymreig yn

y frwydr dros hawliau'r gweithwyr.

Yn yr hinsawdd honno y penderfynodd nifer o Gymry
mai dim ond trwy sefydlu plaid hollol annibynnol ar y rhai
Prydeinig y gellid sicrhau unrhyw ddyfodol cenedlaethol
i'w gwlad. Chwech o'r anian honno a ddaeth i'r cyfarfod
yng ngwesty'r Maesgwyn ym Mhwllheli. Chwech nad
oedd llawer yn gyffredin iddynt ar wahan i'w gwladgarwch
Cymreig.




‘Ml DDAW, GEWCH CHI WELD,
MI DDAW"'

Y TRAFEILIWR

Mab i chwarelwr o bentre Ebenezer yn Arfon oedd Hugh
Robert Jones. Ei lwyddiant gwleidyddol cyntaf oedd
arwain ymgyrch i newid enw'i bentref i Deiniolen; roedd yn
poeni fod enwau o Balesteina'n fwy cyffredin na rhai
Cymraeg yn yn rhan honno o sir Gaernarfon.

I'r chwarel yr aeth yntau yn 13 oed, ond bu'n rhaid iddo
chwilio am waith ysgafnach ar 6l canfod ei fod yn diodde
o'r dicau, neu TB. Bu'n glerc yn Lerpwl a Manceinion am
gyfnod cyn dod yn 6l i'w gynefin i weithio fel trafeiliwr
nwyddau groser. Ond gwerthu'r syniad o ymreolaeth i
Gymru oedd nod fawr ei fywyd.

I H.R. yr oedd y diolch pennaf am alw'r cyfarfod ym
Mhwllheli yn 1925. Roedd eisoes wedi trefnu nifer o
gyfarfodydd mwy lleol yng Nghaernarfon. Yn &l pob sén
doedd o ddim yn siaradwr cyhoeddus arbennig o huawdl
nac yn drefnydd arbennig o drefnus. Ond roedd ganddo
frwdfrydedd, penderfyniad a dewrder di-ben-draw. Yn y
llyfr Adnabod Deg mae'r newyddiadurwr Gwilym R. Jones
yn ei ddisgrifio'n annerch cyfarfod yn y Rhondda pan oedd
salwch yn ei lethu, yn pesychu gwaed droeon yn ystod ei
araith ond yn dal ati hyd y diwedd.

Yn 6l Gwilym R., roedd ambell un fyddai'n dod i'w
gyfarfodydd yn tueddu i wamalu a chael hwyl am ben y
trefnydd a'i syniadau am hunan lywodraeth a statws i'r
iaith Gymraeg: "Ymateb H.R. i'w hagwedd fyddai gwenu'n
glén arnynt a dweud 'Mi ddaw, gewch chi weld, mi ddaw'."

Bu farw'n 36 oed, bum mlynedd ar ol sefydlu'r Blaid
Genedlaethol.

Y DARLITHYDD
Cafodd Saunders Lewis, "tad cenedlaetholdeb Cymreig
modern", ei eni yn Wallasey yn 1893, a'i addysgu'n breifat
yno yn y Liscard School for Boys. Yn fab ac wyr i
weinidogion Presbyteraidd, ei unig brofiad Gymru tu hwnt
i'r cartref oedd gwyliau ysgol yn sir Fon.

Fel dramoddydd, bardd, hanesydd a beirniad llenyddol,

daeth yn un o ffigyrau llenyddol pwysicaf Cymru. Ond
doedd o ddim yn wleidydd wrth reddf: dywedodd unwaith
fod pob mudiad a arweiniodd wedi methu. Roedd hynny'n
annheg: daliodd i ddylanwadu'n ysbeidiol ar wleidyddiaeth
Cymru tan ei farwolaeth yn 91 oed.

Roedd yn fyfyriwr ym Mhrifysgol Lerpwl| ar ddechrau'r
Rhyfel Mawr; ymunodd yn wirfoddol a'r South Wales
Borderers a bu'n swyddog, yn Ffrainc, yr Eidal a Groeg
tan ddiwedd yr ymladd.

Yn wahanol i Lewis Valentine ac eraill, does dim cofnod
mai'r profiad hwnnw &'i gwnaeth yn genedlaetholwr.
Credai ar hyd ei oes fod galwedigaeth y milwr yn un
anrhydeddus. Un peth a wnaeth y cyfnod hwnnw oedd
atgyfnerthu'i edmygedd o lenyddiaeth a thraddodiadau
Ffrainc. Ar ddiwedd yr ymladd aeth yn &l i Lerpwl i ennill
gradd dosbarth cyntaf mewn Saesneg.

Erbyn 1925, roedd yn ddarlithydd yn adran Gymraeg
Coleg y Brifysgol, Abertawe, ac yn aelod o grwp o
genedlaetholwyr ysgolheigaidd a fyddai'n cyfarfod mewn
ty yn Mhenarth. O'r Mudiad Cymreig y daeth
cynrychiolaeth y De yn y cyfarfod ym Mhwillheli.

Os mai gan H.R. Jones y cafwyd y brwdfrydedd a'r
penderfyniad i wthio'r cwch i'r dwr, gan Saunders Lewis
yn bennaf y cafwyd y cefndir deallusol a'r disgleirdeb
meddwl! i osod cyfeiriad cwbl newydd i wleidyddiaeth
Cymru.

Y GWEINIDOG BEDYDDWYR
Er mai profiadau'r Rhyfel Mawr a wnaeth Lewis Valentine
yn genedlaetholwr ymwybodol, roedd yr had yno o'r
dechrau. Yn blentyn yn Llanddulas ger Bae Colwyn,
dechreuodd ddarllen ysgrifau brathog Emrys ap Ilwan, y
gweinidog gwladgarol o'r un ardal, a chael ei ysbrydoli. Ar
6l gadael ysgol ramadeg Bae Colwyn bu'n "ddisgybl
athro" am ddwy flynedd yn ei hen ysgol gynradd yn
Llanddulas, lle penderfynodd ddysgu'r plant trwy gyfrwng
eu mamiaith, rhywbeth chwyldroadol iawn ar y pryd.
Torrodd y rhyfel ar draws ei ddyddiau coleg ym Mangor.
Am bedair blynedd a hanner bu'n aelod o uned feddygol
oedd yn cynnwys nifer o fyfyrwyr diwinyddol o Gymru, gan




dreulio blwyddyn o'r cyfnod hwnnw mewn ysbyty ar ol
cael ei glwyfo. Yn 6l ym Mangor wedi'r rhyfel, aeth ati i
geiso Cymreigio sawl agwedd o fywyd y Coleg, gan godi
gwrychyn yr awdurdodau mewn oes pan oedd darlithoedd
Cymraeg yn cael eu cynnal yn Saesneg. Roedd yn aelod
blaenllaw o'r Gymdeithas Genedlethol Gymreig -
"Cymdeithas y Tair G" - un o'r ffrydiau a arweiniodd at
sefydlu Plaid Genedlaethol Cymru.

Yn 1925, roedd yn 32 milwydd oed ac yn weinidog
gyda'r Bedyddwyr yn Llandudno, swydd y bu ynddi -
gydag un toriad yn Wormwood Scrubs - am 26 blynedd.
Er iddo ddod yn llywydd cynta'r Blaid Genedlaethol yn
ogystal a'i hymgeisydd seneddol cyntaf, doedd Lewis
Valentine chwaith ddim yn wleidydd wrth anian.

"Pe bai Cymru'n wlad rydd, ddiogel," meddai, "fyddwn i
ddim wedi ymhel & gwleidyddiaeth o gwbl." Byddai'r rhan
fwyaf o'r chwech ddaeth i Bwllheli wedi teimlo'r un fath.

Y GWEINIDOG ANNIBYNWYR

Y Parchedig Fred Jones, Treorci, oedd yr hynaf o'r
chwech ym Mhwillheli. Fe'i ganwyd yn 1877 yn ardal
Llangrannog, Ceredigion, yr hynaf o 11 o blant mewn
teulu o feirdd a ddaeth yn adnabyddus fel Bois y Cilie. O
Ysgol Ramadeg Cei Newydd, aeth i Goleg Bala Bangor
ac yna'n weinidog capel Moreia, Rhymni yn 1906, lle bu'n
cynnal dosbarth Cymraeg ac yn ceisio aildanio
Cymreictod y rhan honno o sir Fynwy.

Ar 6l symud i Dreorci yn y Rhondda yn 1917, roedd yn
benderfynol o gryfhau sefylifa'r Gymraeg yn ysgolion y
cwm. Er bod llawer o'r cenedletholwyr cynnar yn pregethu
mai trwy lywodraeth leol yr oedd newid sefylifa Cymru a'r
Gymraeg, roedd Fred Jones ymysg y cyntaf i geisio
gweithredu hynny. Safodd am sedd ar Gyngor Bwrdeistref
y Rhondda yn 1921 a cholli o fymryn yn erbyn tafarnwr.
Methodd wedyn yn 1924. Ond ar 6l iddo symud i Dal-y-
bont yn 1929 cafodd ei ethol ar Gyngor Ceredigion.

Byddai Fred Jones wedi cydymdeimlo &'r math o
weithredu uniongyrchol di-drais a ddaeth yn gyffredin yng
Nghymru ddwy genhedlaeth yn ddiweddarach. Roedd yn
gefnogol i gynllun H.R. Jones i daflu taflenni o oriel TY'r

Cyffredin i brotestio yn erbyn yr hyn a welid fel
penodiadau gwrth-Gymreig. Chafodd y cynllun hwnnw
mo'i weithredu.

Dri chwarter canrif ar 61 ymweliad hanesyddol Fred
Jones a Phwllheli mae dau o'i wyrion, Dafydd Ilwan ac
Alun Ffred Jones, ymhlith arweinwyr Plaid Cymru ar
Gyngor Gwynedd. Byddai'r gwr a welai lywodraeth leoi fel
gobaith ei genedl| yn falch o hynny.

Y GWYDDONYDD AMAETHYDDOL

Roedd Moses Griffith yn ei gynefin ddiwrnod y cyfarfod.
Yn byw yn Nolgellau erbyn hynny, roedd wedi ei fagu ar
fferm Cae Glas yn Edern, Pen Llyn. Gydol ei oes bu'n
ffarmwr ymarferol yn ogystal ag arbenigwr a chynghorwr
ar amaethyddiaeth.

Aeth yntau i ryfel yn 1914, fel aelod o'r Corfflu
Milfeddygol. Ond gadawodd yn fuan oherwydd clefyd
crydcymalau, neu'r dwymyn wynegon. Weddill y rhyfel
bu'n gemegydd diwydiannol a phan ddaeth y cadoediad
aeth i astudio gwyddor gwlad ym Mangor ble daeth yn un
o sylfaenwyr cymdeithas y Tair 'G'.

Bu'n drefnydd amaethyddol ym Meirionnydd, yn un o
brif swyddogion y Fridfa Blanhigion yn Aberystwyth, yn
was sifil ac yn gynghorwr amaethyddol preifat o statws
ryngwladol. Trwy'r cyfnodau hynny bu'n driw i'r Blaid
Genedlaethol. Cafodd ei ethol yn drysorydd iddi a bu yn y
swydd am flynyddoedd. Daeth ei lyfryn, Amaethyddiaeth
Cymru, yn sail i'w pholisi amaeth. Ei neges oedd bod
angen dilyn patrwm gwledydd bychain fel Denmarc,
gyda'r ffarm deuluol yn sylfaen a chefnogaeth gref i
systemau cydweithredol. Doedd dim llawer o groeso i'w
syniadau yng nghanol dirwasgiad economaidd ond
daethant yn llawer mwy derbyniol flynyddoedd wedyn.

Yng nghanol criw o ddelfrydwyr roedd Moses Griffith,
gyda'i gefndir gwyddonol, ei arbenigedd amaethyddol a'i
ddiddordeb mewn materion economaidd yn ffigwr
allweddol yn natblygiad y Blaid Genedlaethol.

Y SAER COED
Yr enw lleiaf cyfarwydd o blith y chwech yn y cyfarfod ym

Mhwillheli oedd David Edmund Williams. Ond o ran
dyfalbarhad a theyrngarwch i'r achos, byddai enw'r saer
coed o'r Groeslon yn agos i frig y rhestr.

Roedd hwn, meddai'r Athro Derec Llwyd Morgan yn y
llyfr Adnabod Deg, yn un o gymeriadau coll hanes y Blaid.
Ond bu'n weithgar ar hyd ei oes: ddeugain mynedd ar ol
y cyfarfod a phum mlynedd cyn ei farwolaeth yn 1971,
roedd yn gadeirydd Cyngor Dosbarth Hiraethog.

Cafodd D.E.Williams ei eni yn y Groeslon yn 1897.
Brawd iau iddo oedd Morris Williams, newyddiadurwr a
chyhoeddwr, gwr yr awdures Kate Roberts. Bu'n saer
coed ac yn saer llongau; ddwywaith yn ystod y Rhyfel
Mawr, cafodd ei long ei suddo a threuliodd oriau mewn
oerni dychrynllyd yn y mér cyn cael ei achub.

Y tebygrwydd yw, yn 6l Derec Liwyd Morgan, mai dan
ddylanwad H.R.Jones y cafodd ei hun yn y cyfarfod ym
Mhwllheli. Ar &l i'r Blaid gael ei sefydlu bu'n un O
gweithwyr selocaf yn ei sir ei hun.

Yn ystod y dirwasgiad symudodd i'r De a bu'n hyfforddi
crefftwyr ifanc ym Merthyr a Glyn Ebwy, cyn gorfod rhoi'r
gorau iddi oherwydd ei iechyd. Am bymtheng mlynedd
wedyn, bu'n alltud yn Essex, lle'r oedd ei wraig Gwladys
wedi cael gwaith fel athrawes. Daeth y teulu yn &l i Gymru
yn 1949 pan benodwyd Mrs Williams yn brifathrawes
ysgol Capel Garmon, sir Ddinbych. Bu yntau'n ffarmio ac
yn gynghorydd cyn i salwch ei lethu eto. Bu farw yn ei hen
gynefin yn Nyffryn Nantlle yn 1971.




Y FFORDD | BWLLHELI

Os oedd yr unigolion a gyrhaeddodd y cyfarfod ym
Mhwllheli yn wahanol iawn i'w gilydd ym mhopeth ond eu
sél dros Gymru, gellir dweud yr un peth am y ddau fudiad
a ddaeth at ei gilydd y diwrnod hwnnw. Roedd H.R.
Jones, Lewis Valentine, Moses Griffith a D.E. Williams yn
perthyn i fudiad yn y Gogledd oedd eisoes wedi dechrau
galw'i hun yn Blaid Genedlaethol Gymreig. Roedd hwn yn
fudiad agored, cyhoeddus, a'i weithgareddau yn destun
tipyn o wawd yma ar adegau. Cynrychioli'r Mudiad
Cymreig, oedd &'i bencadlys ym Mhenarth, a wnai
Saunders Lewis a Fred Jones. Roedd hwnnw'n fudiad
cyfrinachol: mor gyfrinachol fel na wyddai'r pedwar o'r
Gogledd am ei fodolaeth cyn y cyfarfod.

Canlyniad i nifer o gyfarfodydd wedi eu galw gan H.R.
Jones, yn bennaf yng nghaffi'r Queen's yng
Nghaernarfon, oedd mudiad y Gogledd. Yn un o'r rheini,
ym Medi 1924, roedd aelodau'r Tair 'G' o Fangor yn
amlwg, gan gynnwys Lewis Valentine a Moses Griffith.
Ond mae’n ymddangos nad oedd llawer o siap ar y
cyfarfod. Yn &l yr Herald: "Nid oedd pawb o'r un farn
parthed beth i ymladd amdano... Os nad yw'r Mudiad am
Ymreolaeth i Gymru yn fwy difrifol a chyfrifol na'r cyfarfod
hwn, goreu po gyntaf i roi terfyn arno". Yn y cyfarfod
hwnnw penderfynwyd galw'r mudiad yn Fyddin Ymreolwyr
Cymreig, enw oedd yn ddychryn i rai darpar aelodau. Dri
mis yn ddiweddarach, cynhaliwyd cyfarfod arall ble
newidiwyd yr enw i'r Blaid Genedlaethol Gymreig, gyda
Lewis Valentine yn llywydd a H.R. Jones yn drefnydd.

Roedd yn amlwg, fodd bynnag, nad oedd gan fudiad o
fewn un sir hawl i arddel yr enw "cenedlaethol" ac aeth
H.R. ati i chwilio am aelodau yng ngweddill Cymru. Yn
Chwefror 1925, anfonodd lythyr at Saunders Lewis yn ei
wahodd i fod yn is-lywydd y Blaid Genedlaethol. Atebodd
Saunders Lewis y byddai'n derbyn, ar rai amodau.

Doedd H.R. Jones yn gwybod dim bryd hynny am
fodolaeth y Mudiad Cymreig yr oedd Saunders Lewis yn
ei arwain. Grwp o ysgolheigion oedd y rhain, yn cyfarfod
yn ddirgel yn nhy Griffith John ac Elisabeth Williams ym

Mhenarth. Roedd Ambrose Bebb, Fred Jones a D.J.
Williams ymysg yr aelodau. Nod ddiwylliannol yn bennaf
oedd i'r Mudiad, sef "achub Cymru o'i chyflwr presennol
a'i gwneud yn Gymru Gymraeg". Y bwriad oedd dod yn
fudiad cyhoeddus ar 6l casglu mwy o adnoddau, ond
roedd eu hunig gyhoeddusrwydd hyd yma i'w weld mewn
cylchgrawn Llydewig o'r enw Breiz Atao.

Mae'r ohebiaeth a fu rhwng Saunders Lewis a H.R.
Jones yn cael ei ddisgrifio yn llyfr D. Hywel Davies am
ugain milynedd cynta'r Blaid, “The Welsh Nationalist
Party". Roedd Saunders Lewis yn feirniadol o amcanion
niwlog y Blaid Genedlaethol Gymreig, gan gondemnio'r
nod o "hunan lywodraeth i Gymru" fel un ddiystyr. Roedd
amcanion y Mudiad Cymreig yn ymwneud & Chymraeg
gorfodol a thorri'r cysylltiad & phleidiau gwleidyddol
Seisnig. Erbyn y cyfarfod ym Mhwllheli, oedd i ddod &’r
ddwy garfan ynghyd, roedd Saunders Lewis yn fodlon ei
fod wedi darbwyllo grwp y Gogledd i dderbyn amcanion y
Mudiad Cymreig, heb hyd yn oed ddatgelu dim am ei
fodolaeth.




Y GWIR YN ERBYN Y BYD

Roedd yna ddigon o s6n am wileidyddiaeth yn ystod
wythnos yr Eisteddfod ym Mhwllheli. Roedd y Prif
Weinidog Toriaidd Stanley Baldwin i fod i annerch o'r
llwyfan, ond oherwydd anghydfod y gléwyr bu raid iddo,
meddai'r Herald, "aros yn Llundain i ddilyn ei oruchwylion
seneddol". Penderfynodd penaethiaid yr Eisteddfod
"anfon brys-neges i Mr Baldwin yn ei longyfarch ar setlo
helynt y glofeydd": gweithred braidd yn fyrbwyll o ystyried
fod streic gyffredinol 1926 ar y trothwy.

Ond fe gafwyd yr anerchiad blynyddol gan Lloyd
George: "anerchiad byw fel arfer" a chafodd "dderbyniad
gwir frwdfrydig"”.

Ac fe ddaeth brenhines i'r Brifwyl. Cafodd y Frenhines
Marie o Rwmania ei derbyn i'r Orsedd dan yr enw Mari
Gwalia, a'i chyflwyno gan yr Archdderwydd Elfed i dorf
orfoleddus o bymtheng mil.

Tawel iawn mewn cymhariaeth oedd y cyfarfod yn y
Maesgwyn ar y prynhawn Mawrth i ffurfio Plaid
Genedlaethol Cymru. Y cyfan a ddigwyddodd yno oedd
ethol Lewis Valentine yn Illywydd, Moses Griffith yn
drysorydd a H.R.Jones yn drefnydd/ysgrifennydd, gyda
Saunders Lewis, Fred Jones a D.J. Williams yn aelodau
ychwanegol o'r pwyllgor gwaith. Cwblhawyd y trefniadau
ar gyfer cyfarfod cyhoeddus cynta'r Blaid yn festri capel
Bedyddwyr y dre y nos lau ganlynol. A phenderfynwyd
cynnal ysgol haf yn senedd-dy Owain Glyndwr ym
Machynlleth y flwyddyn ganlynol.

Roedd saith i fod yn y cyfarfod. Ond roedd D.J. Williams,
y llenor, athro ac ysbrydolwr o Abergwaun, wedi colli'r
trén. (Pan ddaeth i'r ardal wedyn yn 1936 i losgi ysgol
fomio Penyberth gyda Lewis Valentine a Saunders Lewis
roedd wedi colli'r matsus.) Yn ei lyfryn Codi'r Faner, mae'r
"cawr o Rydcymerau" yn disgrifio'i sgwrs gyda Saunders
Lewis yng nghorsaf Pwllheli ar y diwrnod hanesyddol
hwnnw yn 1925:

"Er fy mawr ofid, methais a chyrraedd y cyfarfod hwn
nes ei fod drosodd, gan gwrdd & Mr Saunders Lewis ar ei
ffordd i'r De ar yr union drén hwnnw yr oeddwn i'n

cyrraedd arno. Yn yr ysbaid fer honno ger y trén, deallais
ddau beth, - sef yn gyntaf, er fy mawr lawenydd, fod Plaid
Genedlaethol Cymru, y prynhawn hwnnw, wedi'i sefydliu
unwaith ac am byth, gyda'r amcan pendant o ddwyn i
Gymru, yng nghyflawnder yr amser, Hunan Lywodraeth a'i
senedd ei hun, ynghyd a holl freintiau cydnabyddedig
cenedl| rydd...

"Wedi i'r trén hwnnw bwffian ma's, deallais un peth
arall, sef y cynhelid cyfarfod cyhoeddus cyntaf y Blaid
newydd y nos lau dilynol yn un o gapeli'r dref, capel y
Bedyddwyr, a'm bod innau, os gwelwch yn dda - "y
saethwr salaf yn saith sir y Sowth" - i fod i siarad ynddo.
Fodd bynnag, cafwyd cyfarfod digon pwrpasol heb i ddim
gwaeth na hynny ddigwydd yno - Meuryn yn y gadair,
rhyw ychydig eiriau gennyf i, fy hen gyfaill Val yn dilyn, a'r
dihafal Barch Fred Jones, neu Ffrederig Fawr, fel y
cyfarchwn i ef yn fynych, yn &l ei lawn haeddiant, yn cloi'r
cyfan yn weddus ac yn gadarn. Ac felly, neu yn bur debyg
i hynny, y terfynodd yr ail ddydd yn hanes Plaid
Genedlaethol Cymru."




WEDI TRI CHWARTER CANRIF

Erbyn i Gwynfor Evans, AS Caerfyrddin a llywydd Plaid
Cymru, ddod i Bwllheli i ddathlu'r hanner canmlwyddiant
yn 1975, roedd y Blaid wedi profi sawl llanw a thrai.
Cyfnod o osod sylfeini athronyddol oedd yr ugain mlynedd
cyntaf. Er gwaetha'i athrylith a'i ysgolheictod, doedd
gweledigaeth Saunders Lewis am Gymru yn y cyswilit
Ewropeaidd, Catholig, ddim yn golygu llawer i drwch y
boblogaeth, yn enwedig yn yr ardaloedd di-Gymraeg.

Ehangwyd yr apél yn ystod arweinyddiaeth Gwynfor
Evans, yn enwedig ar 6l ei fuddugoliaeth syfrdanol yn is-
etholiad Caerfyrddin yn 1966.

Ond ym mlynyddoedd ola'r ugeinfed ganrif y daeth
Plaid Cymru yn rym trwy Gymru gyfan. Ar &l etholiadau'r
Cynulliad ac Ewrop yn 1999, a'i gwelodd bron yn gyfartal
a Llafur, daeth yn blaid wir genedlaethol.

Digwyddodd hyn dan arweiniad ysbrydoledig Dafydd
Wigley, yr AC ac AS dros yr union etholaeth ble sefydlwyd
y Blaid yn y lle cyntaf. Diweddglo addas i'w gyfnod fel
llywydd y Blaid yw dadorchuddio llechen i gofio'r dechrau
bychan ym Mhwillheli yn 1925. Ac wrth i Gymru gamu'n
herciog tuag at ddemocratiaeth lawn, mae'n werth cofio
geiriau'r arloeswr H.R. Jones: "Mi ddaw, gewch chi weld,
mi ddaw!"

Y Maes, Pwillheli fel yr edrychai yn nauddegau’r ugeinfed ganrif
Y Maes, Pwilheli as it looked during the 1920s.

Hen lun o siop ledr Lewis (1905), y Maesgwyn Temprance Hotel yn ddiweddarach.
Lewis’ leather shop, (1905) later to become the Maesgwyn Temprance Hotel.



Lewis Valentine Fred Jones



Ysgol Haf gyntaf y Blaid, Machynlleth 1926
Plaid’s inaugural summer school held at the Owain Glyndwr Parliament
House, Machynlleth, in August 1926



Tri Penyberth a'u cyfreithiwr (E.V. Stanley Jones) yn
cydnabod bonllefau’r dorf ar y ffordd i'r llys.
After the Burning of the Bombing School, the Penyberth Three
acknowledge cheering crowds on their way to the
Caernarfon Assize Court in October 1936

